
Sidang Jumaat yang dirahmati Allah,

Marilah kita bersama-sama meningkatkan ketakwaan kepada Allah SWT
dengan melaksanakan segala perintah-Nya dan menjauhi segala larangan-
Nya. Sesungguhnya takwa merupakan sebaik-baik bekalan dalam kehidupan
di dunia dan di akhirat. Orang yang bertakwa ialah mereka yang sentiasa
sedar bahawa setiap amal perbuatannya akan dipersoalkan oleh Allah SWT

pada hari perhitungan kelak.

Firman Allah SWT dalam Surah al-Hashr ayat 18 yang dibacakan tadi

bermaksud:

"Wahai orang-orang yang beriman! Bertakwalah kepada Allah dan
hendaklah setiap diri melihat apa yang telah disediakannya untuk hari esok.
Dan bertakwalah kepada Allah. Sesungguhnya Allah Maha Mengetahui

segala yang kamu lakukan."
Sidang jemaah yang dimuliakan,

Alhamdulillah kita telah melalui bulan Ramadan yang penuh dengan rahmat
dan keberkatan. Kini kita berada dalam bulan Syawal yang membawa
kegembiraan dan kesyukuran setelah berjaya menempuh madrasah tarbiah
Ramadan. Namun Syawal bukan sekadar bulan untuk bergembira dan
meraikan kemenangan. Syawal juga merupakan masa untuk kita berhenti
sejenak dan menilai diri. Kita menilai sejauh mana tarbiah Ramadan telah

memberi kesan kepada kehidupan kita.

Sepanjang Ramadan, kita menahan diri daripada makan dan minum
walaupun tiada manusia yang melihat. Kita meninggalkan perkara yang boleh
merosakkan pahala puasa kerana kita yakin bahawa Allah SWT sentiasa

mengetahui setiap perbuatan kita.

Hakikat ini mendidik kita tentang satu nilai yang sangat penting dalam
kehidupan seorang Muslim iaitu kejujuran dan integriti. Ramadan
sebenarnya melatih kita supaya sentiasa sedar bahawa Allah SWT sentiasa
memerhati setiap perbuatan kita sama ada secara terang mahupun

tersembunyi.
Sidang jemaah yang dirahmati Allah,

Para ulama mengingatkan bahawa selepas Ramadan, setiap Muslim

hendaklah sentiasa melakukan muhasabah diri. Saidina Umar al-Khattab

RA pernah berkata
"Hisablah diri kamu sebelum kamu dihisab."

Kata-kata ini mengingatkan kita bahawa setiap manusia perlu sentiasa
menilai dirinya sendiri. Kita menilai amalan yang telah kita lakukan, amanah
yang kita pikul dan tanggungjawab yang telah diberikan kepada Kkita.
Sesungguhnya setiap manusia memegang amanah dalam kehidupannya.
Amanah sebagai ketua dalam keluarga, amanah dalam pekerjaan, amanah

dalam menguruskan tanggungjawab dan amanah dalam menguruskan harta.

Firman Allah SWT dalam Surah an-Nisa ayat 58 yang berbunyi:

el J) B 1,55 o 2T 4 g

"Sesungguhnya Allah menyuruh kamu supaya menyampaikan amanah

kepada yang berhak menerimanya."

Ayat ini mengingatkan kita bahawa amanah hendaklah dilaksanakan dengan
penuh tanggungjawab dan tidak boleh disalahgunakan untuk kepentingan diri

sendiri.
Sidang jemaah yang dirahmati Allah,

Dalam kehidupan manusia, kita sering melakukan semakan dan penilaian
bagi memastikan sesuatu urusan dilaksanakan dengan baik dan teratur.
Begitu juga dalam kehidupan seorang Muslim, kita perlu sentiasa melakukan
audit diri, iaitu menilai amalan, sikap dan tanggungjawab yang kita pikul

dalam kehidupan.

Setiap harta yang kita peroleh, setiap jawatan yang kita pegang dan setiap
amanah yang kita laksanakan akan dipersoalkan oleh Allah SWT pada hari
akhirat kelak.

Sidang jemaah yang dirahmati Allah,

Sempena sambutan ulang tahun penubuhan Jabatan Audit Negara yang
telah menjangkau lebih satu abad, usaha memperkukuh tadbir urus, integriti
dan akauntabiliti dalam pengurusan kewangan negara wajar dihargai kerana
la membantu memastikan setiap dana awam diurus dengan penuh amanah
demi kesejahteraan rakyat. Hakikatnya, setiap usaha yang bertujuan
memelihara amanah, menegakkan ketelusan dan mencegah penyelewengan

merupakan nilai yang sangat selari dengan tuntutan Islam.

Namun kita perlu menyedari bahawa di sebalik segala sistem semakan dan
pengauditan di dunia, setiap manusia sebenarnya sedang menuju kepada
satu audit yang jauh lebih teliti, iaitu perhitungan di hadapan Allah SWT
pada hari akhirat kelak. Ketika itu, setiap amanah, setiap harta dan setiap
tanggungjawab yang kita pikul akan dipersoalkan tanpa ada sesuatu pun

yang dapat disembunyikan daripada pengetahuan-Nya.

Oleh itu marilah kita menjadikan Syawal ini sebagai saat untuk
memperbaharui tekad dan melakukan audit diri, memperbaiki kelemahan,
meluruskan niat dan memastikan setiap amanah dalam kehidupan
dilaksanakan dengan penuh kejujuran dan tanggungjawab demi memperoleh
reda Allah SWT.

Mengakhiri khutbah pertama ini, marilah kita mengambil beberapa

pengajaran penting:

Pertama:
Syawal merupakan masa terbaik untuk kita bermuhasabah dan melakukan

audit diri selepas melalui tarbiah Ramadan.

Kedua:
Setiap amanah dalam kehidupan hendaklah dilaksanakan dengan penuh

integriti kerana ia akan dipersoalkan oleh Allah SWT pada hari akhirat kelak.

Ketiga:
Kita hendaklah sentiasa memastikan setiap urusan kehidupan dilakukan

secara telus, jujur dan bertanggungjawab demi memperoleh reda Allah SWT.

